
АТАХАНОВА Мадина Фахриддиновна,
Е.Иззатуллаев атындағы жалпы білім беретін мектебінің бастауыш сынып мұғалімі.
Түркістан қаласы

КӨРКЕМ МӘТІНДЕРДІ ОҚЫТУ АРҚЫЛЫ БАСТАУЫШ СЫНЫП ОҚУШЫЛАРЫНЫҢ ТІЛ БАЙЛЫҒЫН ДАМЫТУ
«Сөздің мағынасын түсіну – ойлаудың кілті. Ал көркем мәтін – сол кілтті ұстататын қазына.»

Қазіргі білім беру жүйесінде бастауыш сынып оқушыларының тіл байлығын дамыту – өзекті мәселелердің бірі. Тіл – адамның ойлау қабілетінің, рухани дамуының, әлеуметтік ортада еркін қарым-қатынас жасауының негізгі құралы. Әсіресе бастауыш мектеп кезеңі баланың тілдік қоры қалыптасып, сөздік қоры қарқынды дамитын маңызды кезең болып табылады. Осы орайда көркем мәтіндерді тиімді пайдалану оқушылардың тіл байлығын арттырудың басты құралдарының бірі саналады. Көркем мәтін – тілдің көркемдігін, байлығын, мәнерлілігін меңгертетін бірден-бір тиімді құрал.Көркем мәтін арқылы оқушылар тек оқи білуге үйреніп қана қоймай, тыңдау, түсіну, ойлау, талдау, өз ойын жүйелі жеткізу қабілеттерін дамытады. Әдеби шығармаларда кездесетін көркем сөздер, тұрақты тіркестер, бейнелі сөздер мен теңеулер оқушылардың сөздік қорын байытып, тілдік талғамын арттырады.Көркем мәтін оқушының сөздік қорын молайтып қана қоймай, оның эстетикалық талғамын қалыптастырады, ойлау, сөйлеу мәдениетін жетілдіреді. Сондықтан бастауыш сыныпта әдеби мәтіндермен жүйелі жұмыс жүргізу – оқу процесінің маңызды бөлігі.Мысалы, халық ертегілері, аңыздар, мысал әңгімелер мен балалар жазушыларының шығармаларын оқу арқылы оқушының елге, жерге, табиғатқа, жақсылық пен жамандыққа деген көзқарасы қалыптасады. Олар көркем сөздің мағынасын түсінуге, оны өмірмен байланыстыруға дағдыланады. Сонымен қатар көркем мәтіндерді оқу арқылы оқушылар ауызша және жазбаша тілде сөйлеуді, мазмұндауды, шығармашылықпен жұмыс істеуді үйренеді.
Сабақ барысында көркем мәтінмен жұмыс жасағанда мұғалім төмендегідей әдістерді тиімді қолдана алады:
- Мәтінді мәнерлеп оқу, сөз мағынасын түсіндіру;
- Мәтін бойынша сұрақ-жауап ұйымдастыру;
- Рөлге бөліп оқу, көрініс қою;
- Мәтін мазмұнын өз сөзімен әңгімелеу;
- Кейіпкерлерге мінездеме беру, қорытынды жасау;
- Шығармашылық тапсырмалар: сурет салу, өлең шығару, эссе жазу.
Бұл әдістер арқылы оқушының тілдік қабілеті ғана емес, қиялы, логикалық ойлауы, шығармашылық қабілеті де дамиды. 
Көркем мәтін – тілдік құралдардың бай қоры жинақталған, образды ойлауға жетелейтін, оқушының қиялын дамытатын ерекше тілдік материал. Көркем шығармаларда мақал-мәтелдер, теңеулер, эпитеттер, тұрақты тіркестер мол кездеседі. Бұл тілдік бірліктер оқушылардың сөз байлығын арттырып, сөйлеу дағдыларын қалыптастыруға ықпал етеді.
Бастауыш сынып оқушылары көркем мәтінді оқу барысында жаңа сөздермен танысып, олардың мағынасын контекст арқылы түсінуге үйренеді. Бұл – сөз мағынасын механикалық жаттаудан гөрі тиімді әдіс. Сонымен қатар көркем мәтіндер баланың эмоционалдық қабылдауына әсер етіп, оқуға деген қызығушылығын арттырады.
Көркем шығарманы оқу арқылы оқушы кейіпкерлердің іс-әрекетін, мінезін талдайды, өз ойын ауызша және жазбаша түрде жеткізуге дағдыланады. Бұл өз кезегінде тілдік қатысымның барлық түрлерінің (тыңдалым, оқылым, айтылым, жазылым) дамуына ықпал етеді. Оқушылардың тіл байлығын арттыруда көркем мәтінмен жүргізуге болады, бұл жұмыстар жүйелі әрі мақсатты болуы тиіс. Мысалы мәтінді мәнерлеп оқу арқылы оқушы сөйлеу интонациясын, дауыс ырғағын, дұрыс тыныс белгілерін сақтауды үйренеді. Бұл тіл мәдениетін қалыптастырудың маңызды жолы. Мысалы, табиғат туралы өлеңдерде суреттеулер көп болады, бұл баланың сөздік қорын байытып, көркемдік талғамын арттырады. Мысалы: А.Құнанбаевтің «Күз», «Қыс», «Жазғытұры», «Шілде», М Мақатаевтің «Жаз келеді, жаз келеді», «Ақ киінген ақпан», Ж. Жабаевтің «Алатау» сияқты классикалық үлгідегі өлеңдері мәнерлеп оқу арқылы оқушылардың тілдік нормаларын реттеуге болады. Ал С.Торайғыровтың «Анама», Ф.Оңғарсынованың “Апама”, “Әже”, Қ.Баянбаевтің “Менің әкем” өлеңдерін оқу арқылы балаларды эмоционалды түрде ашылуға, мейірім мен жылылықты беретін дауыс ырғағымен оқуға үйретеміз. Диалогтты мәтіндерді, ертегілерді оқу барысында оқушылар түрлі кейіпкерлердің (түлкі, қасқыр, арыстан т.б) дауысын салу арқылы актерлік шеберлікке машықтанады. 
Мәнерлеп оқуды үйретудің 3 алтын ережесі бар:
1. Үтір, нүкте мен логикалық тоқтастарды дұрыс сақтау. 
2. Тым жылдам немесе тым баяу оқымау, оқиға желісіне қарай өзгерту. 3.Сұраулы, лепті және хабарлы сөйлемдердің әуенін бұзбау. 
Тағыда мән бертініміз әр әріп пен сөздің анық айтылуы, мәтіннің мазмұнына сай бет-әлпет (мимика) пен дауыс ырғағы, тым асықпай, әр сөздің мағынасын ұғынып оқу. Ал мәтін ішіндегі түсініксіз немесе жаңа сөздермен жұмыс жүргізу оқушының сөздік қорын байытады. Мәтінді мазмұндау оқушының байланыстырып сөйлеу қабілетін дамытады. Әңгімелеу барысында оқушы өз ойын жүйелі жеткізуге, сөйлем құрылымын дұрыс қолдануға дағдыланады. Мәтінге байланысты сурет салу, әңгіме жалғастыру, диалог құрастыру сияқты тапсырмалар оқушылардың қиялын дамытып, тілдік белсенділігін арттырады.
Көркем мәтінмен жұмыс істеуде сын тұрғысынан ойлау стратегияларын қолдану оқушыны пассивті тыңдаушыдан белсенді ізденушіге айналдырады. Сабақтарда оқушының деңгейіне арналған практикалық тапсырмалары қолдануға болады. Мысалы:
1. «Болжау» стратегиясы (Оқылым алдындағы жұмыс)
Мұғалім мәтіннің тақырыбын немесе суретін көрсетеді. Оқушылар «Бұл мәтін не туралы болуы мүмкін?» деген сұраққа жауап іздейді. Болжау кезінде «меніңше», «мүмкін», «себебі» деген сияқты байланыстырушы сөздерді қолдануға дағдыланады.Мұнда мәтінді жартысына дейін оқып, тоқтату. Оқушылар оқиғаның соңын өз сөздерімен қиыстырып айтуы тиіс.
2. «Екі жақты күнделік» (Оқылым кезінде)
Бұл әдіс сөздік қорды контекст арқылы дамытуға өте тиімді. Оқушылар дәптерді екіге бөліп толтырады:
	Мәтіндегі ерекше сөз/тіркес
	Менің әсерім немесе түсінігім

	Миығынан күлді
	Бұл адамның жай ғана күлгені емес, бір нәрсені іштей сезіп, үнсіз жымиғаны.

	Асқар тау
	Бұл өте биік, басы көрінбейтін, айбынды тау дегенді білдіреді.


3. «РАФТ» стратегиясы (Оқылымнан кейін)
Бұл – шығармашылық тіл дамытудың шыңы. Оқушыға рөл беріледі.
Р – рөл (сен кімсің? мысалы: кейіпкер, ағаш, жел т.б.)
А – аудитория (кімге жазасың?)
Ф – форма (хат, өлең, кеңес, жарнама)
Т – тақырып
Мысалы: Ы. Алтынсариннің «Әке мен бала» әңгімесі бойынша баланың рөлінде тұрып, өзінің құрбысына «Еңбектің пайдасы» туралы хат жазу.
4. «Кластер» (Бұлт) әдісі
Мәтіндегі негізгі кейіпкерге немесе құбылысқа сипаттама беру.Мысалы: «Күз» тақырыбындағы өлеңді оқыған соң, «Күз» сөзінің айналасына оның қасиеттерін білдіретін сын есімдерді (жомарт, алтын, қоңыр, жаңбырлы) жинақтау. Бұл баланың сын есімдер қорын байытады.
5. «Фишбоун» (Балық қаңқасы) әдісі
Мәтіндегі мәселені талдауға арналған.
Басы: Мәселе (Не болды?)
Үстіңгі сүйектері: Себептері
Астыңғы сүйектері: Дәлелдер (Мәтіннен мысалдар)
Құйрығы: Қорытынды (Шешімі) Бұл әдіс оқушыны логикалық сөйлем құрауға, себеп-салдарлық байланысты түсіндіруге үйретеді.
Мұндай жаттығуларды жүйелі жүргізу нәтижесінде оқушы: сөздердің мағыналық реңктерін ажырата бастайды.Өз ойын дәлелдеу үшін мәтіннен үзінділерді орынды қолданады.Сөйлеу барысында күрделі сөйлем құрылымдарын (сабақтас, салалас) қолдануға дағдыланады.
Зерттеулер мен педагогикалық тәжірибе көрсеткендей, көркем мәтінмен жұмыс қолданған сыныптарда:
Сөздік қордың белсенділігі: 35-40%-ға артады (пассив сөздерді актив қолданысқа шығару арқылы).
Мәтінді түсіну деңгейі: 25%-ға жоғарылайды.
Өз бетінше сөйлем құрау және логикалық ойлау: 50%-ға дейін жақсарады.
Өз тәжірбиемнен әдістемелік ұсыныстар
Көркем мәтін арқылы тіл дамыту жұмысы нәтижелі болуы үшін мұғалім келесі қағидаларды ұстанғаны абзал:
Көрнекілік пен инновацияны ұштастыру: Тек мәтінмен шектелмей, кластерлер, ментальды карталар және тірек-сызбаларды жиі қолдану. Бұл баланың көру жадысын іске қосады.
«Сұрақ қою» өнері: Оқушыға тек жабық сұрақтар (Иә/Жоқ) емес, ашық сұрақтар (Неліктен? Қалай ойлайсың? Егер сен болсаң?) қою арқылы оның тілін ширату.
Сөздік дәптерімен жұмыс: Әр мәтіннен табылған «алтын сөздерді» (фразеологизмдер мен теңеулерді) арнайы дәптерге жазып, оларды келесі сабақтарда міндетті түрде сөйлем ішінде қолдануды талап ету.
Дифференциалды тапсырмалар: Тілдік деңгейі әртүрлі балаларға деңгейлік тапсырмалар беру (біріне – суретті сипаттау, екіншісіне – кейіпкерге хат жазу).
Бастауыш сынып оқушысының тіл байлығын дамыту – ұзақ әрі шығармашылық процесс. Көркем мәтінді жай ғана оқып шығу жеткіліксіз, оны талдау, болжау және қайта құру арқылы ғана біз баланың сөйлеу мәдениетін жаңа деңгейге көтере аламыз. Сын тұрғысынан ойлау әдістері осы жолдағы ең сенімді құрал болып табылады. Көркем мәтін – баланың рухани дүниесін байытатын, сезімін тәрбиелейтін, адамгершілікке жетелейтін құндылық көзі. Мұғалімнің басты міндеті – көркем мәтінді дұрыс таңдау және оны тиімді әдістермен меңгерту.
